
Norberaren ispiluaren neurrira 

Modaren industriak emakumezkoen arroparen neurriak bateratu eta edertasun eredu osasungarriagoak sustatuko ditu. 

Mikel Carramiñana 

Bilbo 

Ispiluaren aurrean bere gorputza biluzik ikusten duen emakumeak irudi bi hartzen ditu; argiak islatutakoa batetik, hezur, haragi eta azalak osatutakoa eta, aldi berean, egungo gizarteko moda eta arketipoen arabera sortutakoa. Erakusleiho eta aldizkarietako manikiekin bere itxura alderatzen duenean ikusten duena da azken hori. Maniki horiek, alabaina, ez dute zerikusi handirik benetako emakumeekin, eta antzera gertatzen da arropa dendetan aurki daitezkeen neurriekin. 

Horiek hala, gaur saltoki batean erositako prakak 40 tailakoak izan eta hurrengo batean beste saltoki batera joan eta 42 tailakoak behar izatea gerta daiteke. Nahaste horrekin batera bestelako arazoak datoz, hala nola neurri bereziak deritzotenak edota manikien ezinezko neurriak. Horrek osasun arazoak eragin ditzake, edota eritasun jakin batzuk areagotu. Halako joerak gelditu eta emakumearen irudi osasungarriagoa sustatzeko asmoz, akordioa izenpetu zuten urtarrilean modaren industriako enpresa handienetako batzuek Espainiako Osasun eta Kontsumo Ministerioarekin. 

Angeles Heras Kontsumo zuzendariak argitu duenez, akordioaren helburu nagusia emakumeen arropen neurriak bateratzea izan da: «Mundu osoan ez dago eredu bateraturik eta, horregatik, ekoizle bakoitzak bere kabuz egin izan ditu neurriak orain arte». 

Bateratze hori lortzeko, 10.400 emakumeren neurriak hartuko dituen azterketa abiatu dute. Bilbon astebetez aritu dira neurketak egiten, gaur arte, eta Hego Euskal Herrian, guztira, 700 emakume inguru neurtu dituzte. 

Arroparen neurriak bateratzeko ituna sinatu duten enpresen artean, Europako ekoizlerik handienetako batzuk daude, hala nola Inditex, Mango, Cortefiel, El Corte Ingles eta Carrefour. 

Herasek jakinarazitakoaren arabera, ikerketaren emaitzak 2008ko otsailean izango dituzte eta, handik aurrera, enpresek bost urteko epea izango dute neurriak bateratzeko. Beranduenik 2013an iritsiko dira aldaketak dendetara. Neurriak bateratu ez ezik, erakundeekin hartutako konpromisoaren arabera, etiketetan ematen den informazioa ere aldatuko da: «Taila bakoitza zer-nolako gorputz neurriri dagokion modu ulergarrian azaldu beharko dute etiketetan, besteak beste». 

Emakumeen itxura osasuntsua bultzatzeko, bestelako konpromiso batzuk ere hartu dituzte. Hala, moda desfileetan parte hartzen duten modeloek eta dendetako manikiek kaleko emakumeen neurriak izan beharko dituzte eta, manikien kasuan, 38 taila izan beharko dute gutxienez. Horrez gain, taila bereziaren muga aldatuko dute, 46koa normaltzat joko dute aurrerantzean. 

EZ DA SENDABIDEA. Elikaduraren inguruan urteotan ugaritu diren gaitzak gainditzeko ibilbide luzea egin beharko du oraindik medikuntzak. Gurutzetako ospitaleko Endokrinologia Saileko buru Sonia Gaztanbidek, hala ere, garrantzitsu deritzo emakumeen benetako neurriak ezagutzeari, horri esker «edertasun errealean oinarritutako eredu osasungarriak eraiki ahal izango direlako. 

Eritasun jakin batzuk sendatzeko, alabaina, halako akordioak eraginkortasunik ez dutela uste du: «Ez da ahaztu behar anorexiaren jatorria, hein handi batean, psikologikoa dela». Edonola ere, mota honetako neurriek anorexia eta bulimiaren gainean eragin positiboa izan dezakeela iritzi dio: «Dendara doala, tailak eta manikiak beste modu batera ikustea lagungarria izan daiteke gaixoarentzat, haren arazo psikologikoa areagotzen duten alderdiak zuzendu ditzakeelako». 

Eritasun horien gorakada gelditzeko edozein egitasmo epe luzera begira egin beharra dago, halere: «Kasu honetan egin dituzten hipotesiak errealitatean eraginik duten aztertu beharko dute etorkizunean». Horren emaitzak ikusteko, 2013. urtea arte itxaron beharko da oraindik.  


Alberto Etxebarrieta Valero Moda diseinatzailea 

«Bakoitzak bere gorputzaren kontzientzia hartu behar du» 

M.C. - Bilbo 

Arropa diseinatzeko orduan, orain arte sortzaile bakoitzak egokien iritzi izan dituen ereduak erabili izan ditu neurriak zehazteko. Modaren industriak neurri horiek bateratzea urrats handia dela uste du Alberto Etxebarrieta diseinatzaileak (Bilbo, 1977). Barakaldon aritzen da lanean, Sinpatron deritzon lantegian, eta Madrilgo Cibeles agertokian ikusi ahal izan dira berak sortutako arropak . 

Zer deritzozu neurketen egitasmoari? 

Oso proiektu egokia dela uste dut; izan ere, gaur egun alde handiak daude marka batetik bestera. Oinarri komun batzuk jarri behar ditugu, denda batetik bestera neurri beretan mugi daitezen erosleak. Beharrezkoa ez ezik, bidezkoa da. 

Erakundeek eta modaren industriak akordioa lortu dute azkenean. 

Norbaitek egin behar zuen, eta logikoa dirudi erakundeek modaren industriarekin batera sustatuko proiektua izatea. Helburu nagusia, nik dakidala, emakumearen irudi errealagoa lortzea da, eta hori lortzea oso garrantzitsua da. 

Zuk nolako neurriak erabiltzen dituzu? 

Nik, gehienetan, joskintzan aritzen naiz eta, horregatik, bezero bakoitzaren neurriekin lan egiten dut. Hala ere, neurriena aldatu beharreko arazoa dela pentsatzen dut. 

Eta modaren munduan, oro har, zer tailak darabiltzate? 

Diseinatzaileek, berez, ez dute honen errua, eredu zehatzik ez badago bakoitzak berea erabiliko du. Orain kontua da eredu bateratu hori erabiltzen hastea. 

Gaixotasunak gelditzeko lagungarria izango dela uste al duzu; adibidez, bulimia eta anorexia? 

Horrelako eritasunak ez ditugu gaindituko halako egitasmoekin bakarrik, urrats bat baino ez da. Beste asko behar ditugu halakoak gainditzeko. Telebista eta gainerako komunikabideetako emakume ereduak zerikusi handia dute horretan. Publizitateak saltzen duen irudian dago koska. 

Manikien taila, gutxienez, 38a izatea proposatu dute. 

Manikiak aldatzea baino askoz gehiago behar dute arazo hauek. Ezagutzen ditut 34 tailako manikiak, eta islatzen duten emakumearen irudia ez da batere erreala. Edonola ere, norberaren gorputzaren kontzientzia hartu beharra dago. Maniki batean ikusitako hori agian nire gorputzean ez dela hain ondo geldituko jakin eta ulertu behar dut. 

Neurri bereziak deritzoten horiek ere aldatu nahi dituzte, 46a arrunta litzateke aurrerantzean. 

Hori guztia desagerrarazi behar dela uste dut. Ez da batere normala denda batera sartzea eta inork esatea zure gorputzak neurri bereziak behar dituela, nor da inor hori erabakitzeko?, zer den normala eta zer apartekoa? Kontu horiek kulturalak dira, eta, niretzat, edertasunak biribilgune ugari izan ditzake. Beste gauza bat da neurri jakin bateko arropa topatzeko zailtasunak izatea, baina argalegi daudenei ere gertatu ahal zaie. Hala izanda ere, niri ez litzaidake batere gustatuko argala naizelako baten batek esatea neurri berezia behar dudala. 

Inkesta 

Zer deritzozu emakumezkoen arroparen neurri eta manikien inguruan erakundeek modaren industriarekin hitzartutakoari? 

«Gazteak asko larritzen dira kontu horrekin» 

Nieves Martinez 

Gurutzeta, 53 urte 

Primeran iruditzen zait tailak bateratzea; izan ere, gaur egun denda batetik bestera aldaketa ikaragarriak daude neurrietan. Nik saltoki batean 42a daukat eta beste batean, ezin dut ezta sartu ere egin taila horretako arropa. Gazteei hori gertatzen zaienean izugarri kezkatzen dira, nire alabaren adibidea daukat. 40a behar duela ikusten badu, larritu egiten da. Adin batetik gora emakume gehienok 46 inguruko tailak behar ditugu. 

«Gehiegikeria da gazte askok 34 taila erabiltzea» 

Maria Angeles Ramiz 

Bilbo, 50 urte 

Ez da normala 44 eta 46 neurriak arrarotzat jotzea; arruntak izan beharko lukete, baina dendetan ia ezinezkoa da gustuko duzun jantzia topatzea neurri horiek erabiltzen badituzu. Neska gazteen kasuan, gainera, ez da batere bidezkoa arropa modernoa ezin aurkitzea haientzako neurri handiagoak dituztelako. Edonola ere, gehiegikeria da gazte askok 34 taila erabiltzea, panpinen neurria baita hori. 

«Bazen garaia halako zerbait egiteko» 

Marian Jimenez 

Muskiz, 45 urte 

Bazen garaia halako neurriak hartzeko. Urrats garrantzitsua iruditzen zait. Denda askotan, arropa probatzen hasi bezain laster deprimitzen naiz eta ihes egiten dut handik. Erakusleihoetako manikiei primeran gelditzen zaien arropa, zure gorputzean ez da gauza bera, inondik inora ere ez. Ordua da, gainera, edertasunaren irudi gaiztotu hori aldatzeko, mutur batetik bestera igaro baita gizartea azken urteetan. 

«Taila handiak erosteko, arazo handiak daude» 

Idoia Gil 

Bilbo, 36 urte 

Oso ikerketa interesgarria dela uste dut; izan ere, arropa taila handiak behar ditugun emakumeok arazoak izaten ditugu dendetan. Saltoki berezietara joan behar dugu, arruntetan, Zara bezalakoetan, ezinezkoa da ezer topatzea. Neurri bereziak dituzten dendetara jo beharra dago orain, baina garai batean 44 eta 46 tailak normalak ziren. Prakak erostera noanean, ikaratuta gelditzen naiz zer-nolako neurriak egiten dituzten ikusita. 

